
CYNGOR TREF CAERFYRDDIN 
CYFARFOD MISOL Y CYNGOR 

A GYNHALIWYD AR 24 MEDI 2014
Y Maer, y Cyngh Arwel Lloyd, fu’n cadeirio’r cyfarfod misol o Gyngor Tref Caerfyrddin a gynhaliwyd yn Siambr y Cyngor, Neuadd Ddinesig San Pedr, nos Fercher, y 24ain o Fedi 2014, am 7.30 pm.
YN BRESENNOL:
Cynghorwyr: 
Dorothy Bere, Non Edwards, Dr Dewi Evans, Philip Grice, Peter Hughes Griffiths, Anthony Jenkins, Arwel Lloyd,
Kenneth Lloyd, Dr Ioan Matthews, Douglas Rose,




Alan Speake, Wyn Thomas a Barry Williams
213.
YMDDIHEURIADAU AM ABSENOLDEB 
Derbyniwyd ymddiheuriadau am absenoldeb oddi wrth y Cynghorwyr Barchedig Tom Defis, Dr Richard Edwards, Alun Lenny a Catrin Howells Lloyd.
214.
DATGAN BUDDIANNAU 

Ni ddatganwyd unrhyw fuddiannau.
215.
CADARNHAU A LLOFNODI COFNODION Y CYFARFOD MISOL O’R CYNGOR A GYNHALIWYD AR Y 30ain o ORFFENNAF 2014

PENDERFYNWYD llofnodi cofnodion y cyfarfod misol o’r Cyngor a gynhaliwyd ar y 30ain o Orffennaf 2014 a’u derbyn yn gofnod cywir, cyn belled ag y gwneir y cywiriad canlynol:   Cofnod 172 (tudalen 72, trydydd paragraff) ychwanegu’r frawddeg ganlynol:  'Pwysleisiodd y Cyngh Anthony Jenkins y dylai’r Cyngor Tref droedio’n ofalus drwy ymarfer diwydrwydd dyladwy cyn penderfynu ai cymryd y cyfrifoldeb am Ganolfan Bowlio Dan Do Bro Myrddin neu beidio’.
216.
MATERION YN CODI:  COFNOD 163 - DINAS-RANBARTH BAE ABERTAWE 

Nododd yr Aelodau bod Syr Terry Matthews (y Cymro-Ganadiad sy’n berchen ar Celtic Manor) wedi’i benodi yn Gadeirydd Dinas-Ranbarth Bae Abertawe.


Cynigiwyd gan y Cyngh Anthony Jenkins, eiliwyd gan y Cyngh Alan Speake, a PHENDERFYNWYD bod Clerc y Dref yn gwahodd Syr Terry Matthews a chynrychiolwyr o gynghorau tref a chymuned i gyfarfod yn y Neuadd Ddinesig nos Fercher, y 19eg o Dachwedd 2014, am 7.30 pm

217.
CWESTIYNAU 

Ni ofynnwyd unrhyw gwestiynau.
218.
CADARNHAU A LLOFNODI COFNODION Y CYFARFOD MISOL O’R PWYLLGOR DIBENION CYFFREDINOL A GYNHALIWYD AR Y 9fed o FEDI 2014

PENDERFYNWYD llofnodi cofnodion y cyfarfod misol o’r Pwyllgor Dibenion Cyffredinol a gynhaliwyd ar yr 9fed o Fedi 2014 a’u derbyn yn gofnod cywir.
219.
MATERION YN CODI 
(a)
Cofnod 180:  Parc Penllwyn – Cais oddi wrth Simon Thomas

Ynghlwm fel Atodiad 1 i’r agenda oedd llythyr oedd eisoes wedi’i ddosbarthu oddi wrth Simon Thomas AC yn gofyn am adolygu’r penderfyniad i godi ffens ar Barc Penllwyn. Dywedodd Clerc y Dref bod y Cynghorwyr Alun Lenny ac Alan Speake wedi cyfarfod â dau aelod o’r cyhoedd cyn y cyfarfod o’r Cyngor (roedd y trydydd cynrychiolwyd wedi’i alw i argyfwng yn rhinwedd ei swydd fel Swyddog Tân ac Achub) ac y byddai nodiadau o’r cyfarfod hwnnw yn cael eu cyflwyno gerbron y Pwyllgor Dibenion Cyffredinol ar y 14eg o Hydref 2014, a’u trafod gan y Cyngor ar y 29ain o Hydref 2014.

NODWYD adroddiad Clerc y Dref.

(b)
Cofnod 185:  Amgueddfa Sir Gaerfyrddin – Dathlu 200 Mlynedd ers Waterloo 

Cynigiwyd gan y Cyngh Peter Hughes Griffiths, eiliwyd gan y Cyngh Kenneth Lloyd, a PHENDERFYNWYD:
(i)
bod y Cyngor Tref mewn egwyddor yn cefnogi cais Amgueddfa’r Sir i gydweithio ar brosiect i ddathlu 200 mlynedd ers Brwydr Waterloo, a
(ii)
bod Clerc y Dref yn dod â manylion pellach gerbron y Pwyllgor Dibenion Cyffredinol am y rôl y mae’n rhagweld i’r Cyngor Tref yn y prosiect hwn.
(c)
Cofnod 187:  Y Cyngor Sir – Parcio oddi ar y Stryd 

Roedd yr Aelodau yn condemnio’r ffaith bod y Cyngor Sir wedi cyflwyno codi tâl am barcio yn y meysydd parcio ar y Sul, gan gynnwys i’r anabl, ac yn bwriadu codi tâl cyn hir am barcio fin nos. Mynegodd y Maer siom y Cyngor bod y Cyngor Sir, ar adeg pan ddylai’r Cyngor Sir roi pob cymorth i fasnachwyr lleol, bod canol y dref wedi bod mewn un frwydr ar ôl y llall gyda’r Cyngor Sir ar fater codi tâl am barcio.

Cynigiwyd gan y Cyngh Dr Dewi Evans, eiliwyd gan y Cyngh Barry Williams, a PHENDERFYNWYD bod Clerc y Dref (a) yn ysgrifennu at y Cyngor Sir i fynegi siom yr Aelodau bod y Cyngor Sir yn codi tâl ychwanegol am barcio yng Nghaerfyrddin, ac (b) yn cyflwyno adroddiad ar y mater gerbron Fforwm Adfywio’r Dref.
220.
CADARNHAU A LLOFNODI COFNODION Y CYFARFOD MISOL O’R PWYLLGOR CYLLID A GYNHALIWYD AR YR 11eg o FEDI 2014
PENDERFYNWYD llofnodi Cofnodion y Pwyllgor Cyllid a gynhaliwyd ar yr 11eg o Fedi 2014 a’u derbyn yn gofnod cywir.
221.
MATERION YN CODI 
(a)
Cofnod 196:  Adroddiad Ariannol

Cynigiwyd gan y Cyngh Kenneth Lloyd, eiliwyd gan y Cyngh Wyn Thomas, a PHENDERFYNWYD bod Cyfrif Wrth Gefn Santander yn cael ei gau ar ôl trosglwyddo’r £10,000, oedd wedi’i gymeradwyo yn flaenorol, o Santander i Undeb Credyd Gorllewin Cymru, a bod yr arian sy’n weddill yn y cyfrif yn cael ei drosglwyddo i gyfrif wrth gefn Banc y Nat West.

(b)
Cofnod 202:  Ceisiadau am Gymorth Ariannol 

(i)
Cwch Achub Glanyfferi 

Cynigiwyd gan y Cyngh Kenneth Lloyd, eiliwyd gan y Cyngh Alan Speake, a PHENDERFYNWYD bod y Cyngor yn cyfrannu £200 (dau gan punt) y flwyddyn am dair blynedd i Gwch Achub Glanyfferi, yn unol ag Adran 137 o Ddeddf Llywodraeth Leol 1972.

(ii)
Gweithiau Lleol 

Cynigiwyd gan y Cyngh Kenneth Lloyd, eiliwyd gan y Cyngh Douglas Rose, a PHENDERFYNWYD nad oedd y Cyngor yn cyfrannu at yr ymgyrch Gweithiau Lleol, gan nad oedd y cynnig yn ymwneud yn uniongyrchol â Chaerfyrddin.


(iii)
Shelter Cymru

Cynigiwyd gan y Cyngh Kenneth Lloyd, eiliwyd gan y Cyngh Anthony Jenkins, a PHENDERFYNWYD bod y Cyngor yn cyfrannu £200 (dau gan punt) i Shelter Cymru tuag at eu gwaith yng Nghaerfyrddin, yn unol ag Adran 137 o Ddeddf Llywodraeth Leol 1972.

(iv)
Hafan Cymru

Cynigiwyd gan y Cyngh Kenenth Lloyd, eiliwyd gan y Cyngh Anthony Jenkins, a PHENDERFYNWYD bod y Cyngor yn cyfrannu £100 (can punt) i Hafan Cymru, yn unol ag Adran 137 o Ddeddf Llywodraeth Leol 1972.

(v)
Ffederasiwn Clybiau Ffermwyr Ifanc Sir Gâr 

Cynigiwyd gan y Cyngh Peter Hughes Griffiths, eiliwyd gan y Cyngh Anthony Jenkins, a PHENDERFYNWYD bod y Cyngor yn cyfrannu £200 (dau gan punt) i Ffederasiwn Clybiau Ffermwyr Ifanc Sir Gâr, yn unol ag Adran 137 o Ddeddf Llywodraeth Leol 1972.
222.
MATERION CYNLLUNIO:  CEISIADAU CYFREDOL 
Ynghlwm fel Atodiad 3 i’r agenda oedd rhestr o’r ceisiadau cyfredol.  Gyda chaniatâd y Cadeirydd, cyflwynwyd ceisiadau eraill gerbron y cyfarfod.

Cynigiwyd gan y Cyngh Douglas Rose, eiliwyd gan y Cyngh Kenneth Lloyd, a PHENDERFYNWYD mai sylwadau’r Cyngor yn achos y ceisiadau cyfredol am ganiatâd cynllunio yw’r rhai a nodir yn Atodiad 1 sydd ynghlwm.
223.
MATERION PRIFFYRDD 

Nid oedd unrhyw faterion priffyrdd wedi’u cyflwyno gerbron.
.
224.
MATERION TRWYDDEDU 

Nid oedd unrhyw faterion trwyddedu wedi’u cyflwyno gerbron. 
225.
WARD Y GOGLEDD


(a)  
Ymateb Dorothy Bere

Cadarnhaodd Clerc y Dref bod Dorothy Bere wedi derbyn y swydd Aelod o Ward y Gogledd, ac estynnodd yr Aelodau groeso cynnes i’r Cyngh Bere i’w chyfarfod cyntaf.


Cynigiwyd gan y Cyngh Peter Hughes Griffiths, eiliwyd gan y Cyngh Kenneth Lloyd, a PHENDERFYNWYD penodi’r Cyngh Dorothy Bere yn aelod o’r Pwyllgor Dibenion Cyffredinol yn lle’r Athro Diarmait Mac Giolla Chriost.
(b)
Cyfethol Aelod Newydd 
Gan gyfeirio at y sedd a adawyd yn wag gan yr Athro Mouel Izzidien, roedd adroddiad Clerc y Dref yn cadarnhau nad oedd cais wedi dod i law yn dilyn cyhoeddi’r Hysbysiadau Cyhoeddus angenrheidiol, am etholiad.  Gallai’r Cyngor felly gyfethol Aelod i’r sedd, yn unol â darpariaethau Rheolau Etholiadau Lleol (Plwyfi a Chymunedau) 1986.  Roedd yr Aelodau wedi’u hatgoffa bod angen i’r rhai a enwebir fod yn ddinesydd y Gymanwlad neu un o wledydd Ewrop, yn ddeunaw oed neu’n hŷn, yn etholwr, ac wedi byw am o leiaf flwyddyn yn y dref (neu o fewn tair milltir i’r dref) neu yn meddiannu fel perchennog neu denant unrhyw dir neu adeiladau yn yr ardal dan sylw, neu sydd â’u prif neu unig weithle yno.  
Gofynnodd y Cadeirydd am enwebiadau.  Cynigiwyd Mr Baba Mallam Gana gan y Cyngh Philip Grice, a’i eilio gan y Cyngh Douglas Rose, fel preswylydd yn y DU, sy’n Uwch Lawfeddyg Ymgynghorol yn Ysbyty Glangwili,  yn ddinesydd blaenllaw yn y dref ac yn gadeirydd Cymdeithas Ddiwylliannol Islamaidd Gorllewin Cymru, sydd wedi byw yng Nghaerfyrddin am ugain mlynedd ac wedi anfon ei blant i ysgolion lleol. Ni enwebwyd unrhyw ymgeisydd arall. Roedd y Cynghorwyr Peter Hughes Griffiths ac Anthony Jenkins, ar ran aelodau Plaid Cymru a’r Aelodau Annibynnol, yn edrych ymlaen at groesawu Dr Baba Mallam Gana ar y Cyngor ac yn ategu ei enwebiad. PENDERFYNWYD cyfethol Dr Baba Mallam Gana i wasanaethu fel Aelod o Ward y Gogledd yn lle’r Athro Mouel Izzidien.
226.
CANOL Y DREF 

(a)
Llythyr oddi wrth Fasnachwr Heol y Brenin 
Roedd adroddiad Clerc y Dref yn hysbysu’r Aelodau bod aelod o gydweithrediaeth y celfyddydau yn Heol y Brenin wedi ysgrifennu i ofyn am gymorth Cyngor Tref Caerfyrddin a’r Cyngor Sir i Heol y Brenin, am fwy o luniau o Heol y Brenin ar wefan y Cyngor Tref, ac am gyfarfod â’r Maer. Roedd Clerc y Dref wedi rhoi gwybod i’r unigolyn am ymdrechion y Cyngor Tref ar ran Heol y Brenin a strydoedd eraill canol y dref, ac roedd yr ysgrifennwr wedi mynegi ei fodlonrwydd bod y Cyngor wedi bod mor weithgar yn y materion hyn. Roedd y Cynghorwyr Arwel Lloyd ac Alun Lenny, Clerc y Dref a’r Swyddog Digwyddiadau wedi cyfarfod â’r unigolyn dan sylw ers hynny ac wedi trafod cyfleoedd i hyrwyddo Heol y Brenin yn y cyfnod sy’n arwain at y Nadolig, a chyfleoedd i weithio ar y cyd yn y tymor hirach â’r Cyngor Sir a masnachwyr eraill ar Heol y Brenin i godi proffil y stryd.
Awgrymodd yr Aelodau y byddai Heol y Brenin yn elwa o neilltuo’r stryd i gerddwyr yn unig neu o system cerddwyr a cherbydau yn ‘rhannu gofod’, ac addasu llefydd gwag uwchben siopau at ddefnydd preswyl. Dywedodd y Cyngh Peter Hughes Griffiths wrth yr Aelodau bod Fforwm y Cyngor Sir ar Adfywio’r Dref eisoes yn ystyried y mater o gerddwyr/cerbydau, ond nad oes pwerau gan y Cyngor Sir i orfodi perchnogion preifat i addasu llawr cyntaf ac ail lawr eu heiddo at ddefnydd preswyl, a bod arolwg gan y Cyngor Sir wedi canfod bod canran uchel o berchnogion Heol y Brenin yn byw yn Llundain. Dywedodd Clerc y Dref bod sawl siop newydd wedi agor yn ddiweddar ar Heol y Brenin ac ar Sgwâr Nott.
Cymeradwyodd yr Aelodau y cysylltiadau diweddaraf â masnachwyr Heol y Brenin, a NODWYD adroddiadau’r Aelodau a Chlerc y Dref.

(b)
Ymgyrch Llywodraeth Cymru 'Cefnogwch eich Stryd Fawr’ 

Cynigiwyd gan y Cyngh Philip Grice, eiliwyd gan y Cyngh Anthony Jenkins, a PHENDERFYNWYD bod staff y Cyngor yn cymryd rhan yn yr ymgyrch “Cefnogwch eich Stryd Fawr”.
227.
GRŴP GWALIA CYF

Cynigiwyd gan y Cyngh Peter Hughes Griffiths, eiliwyd gan y Cyngh Anthony Jenkins, a PHENDERFYNWYD bod y Cyngh Barry Williams yn cynrychioli’r Cyngor yn y cyfarfod o dai cydweithredol Grŵp Gwalia Cyf ar y 14eg o Hydref 2014.
228.
FFORWM CYSWLLT CYNGHORAU TREF A CHYMUNED 

NODODD yr Aelodau y bydd y Cyngh Douglas Rose yn cynrychioli’r Cyngor yn y Cyfarfod Cyswllt Cynghorau Tref a Chymuned i’w gynnal ar y 30ain o Fedi 2014.
229.
CAIS RHYDDID GWYBODAETH 

NODODD yr Aelodau bod preswylydd wedi anfon cais Rhyddid Gwybodaeth ynglŷn â Pharc Penllwyn, ac wedi derbyn copïau o bob data y gofynnwyd amdano mewn cyfarfod â Chlerc y Dref ar yr 31ain o Orffennaf 2014.
230.
UN LLAIS CYMRU – RHAGLEN HYFFORDDIANT 2014 

NODODD yr Aelodau rhaglen hyfforddiant Un Llais Cymru a e-bostiwyd eisoes at yr Aelodau.
231.
NEWID CAM

NODODD yr Aelodau yr ymgyrch ‘Newid Cam' a lansiwyd gan Gyn-filwyr y Lluoedd Arfog yng Nghymru, i helpu’r rhai sy’n dioddef o effeithiau tymor hir rhyfel.
232.
COFNODION Y CYFARFOD O GYMDEITHAS GLAN-YR-AFON A GYNHALIWYD AR YR 28ain o ORFFENNAF 2014

NODODD yr Aelodau gofnodion y cyfarfod o Gymdeithas Glan-yr-afon a gynhaliwyd ar yr 28ain o Orffennaf 2014, oedd ynghlwm fel Atodiad 5 i’r agenda.
233.
LLYTHYR O WERTHFAWROGIAD 

NODODD yr Aelodau y llythyr o werthfawrogiad o dderbyniwyd oddi wrth drefnydd  y Gwasanaeth Cofio Canrif ers y Rhyfel Byd Cyntaf a gynhaliwyd ym Mharc Caerfyrddin ar y 3ydd o Awst 2014, ac ymunwyd â’r Cyngh Arwel Lloyd i gymeradwyo gwaith y cyn Faer, Richard Goodridge, o drefnu’r gwasanaeth.
234.
ADRODDIADAU GAN GYNGHORWYR FEL CYNRYCHIOLWYR AR GYRFF ALLANOL, YNGHYD AG ADRODDIAD Y MAER 
Cyfeiriodd y Maer, y Cyngh Arwel Lloyd, sylw’r Aelodau at y rhestr a ddosbarthwyd ynghynt o’r digwyddiadau a fynychodd yn ystod y mis.  Cyfeiriodd yn arbennig at ddigwyddiadau’r Eisteddfod Genedlaethol, yr ymweliad o Lesneven, gwasanaeth cofio Brwydr Prydain, a chodi Baner Heddwch yng Nghapel y Priordy.  Roedd y Cyngh Lloyd yn falch o gefnogi’r arddangosfa Tair Tref a drefnwyd gan Glwb Sgetsh Caerfyrddin 
yn y Llyfrgell.  Roedd y Cyngh Lloyd wedi mynychu cyfarfodydd Tŷ Hapus a chanmolodd y gwaith a wneir gan y prosiect teuluol hwn. Hefyd diolchodd y Maer i’r Dirprwy Faer ac i’r Siryf am eu cymorth.
Bu’r Dirprwy Faer, y Cyngh Barry Williams, yn cynrychioli’r Maer mewn digwyddiadau megis agor siop newydd opteg a chlyw Boots yn Heol Goch, ac yng nghyfarfod Clwb Perchnogion Beiciau Goldwing yn y DU a ddenodd beicwyr modur o bob rhan o Ewrop ac a gododd £1,000 i Dŷ Cymorth.
Roedd y Siryf, y Cyngh Wyn Thomas, wedi cynrychioli’r Maer mewn cyfarfod o’r Ganolfan Addysg Gymunedol.  Mae'n dal yn obeithiol y bydd Coleg y Drindod yn barod i gymryd perchnogaeth o’r Ganolfan.
Dywedodd y Cyngh Philip Grice bod y Cyngh Non Edwards ac yntau wedi mynychu cyfarfod o Brosiect Ieuenctid Dr M'z.  Syndod o’r mwyaf i’r Ymddiriedolwyr oedd cael ar ddeall bod awdurdodau lleol mewn llefydd eraill (megis Abertawe a Chaerdydd) yn cau eu gwasanaethau ieuenctid ac yn disgwyl i brosiectau ieuenctid annibynnol ysgwyddo’r baich.  Hyd yn hyn, roedd gwasanaeth ieuenctid Sir Gaerfyrddin yn ddiogel. Hefyd roedd y Cyngh Grice wedi mynychu cyfarfodydd o Lywodraethwyr Ysgol Gatholig y Santes Fair lle hysbysebir am Bennaeth newydd.  Roedd y teithiau o gwmpas y dref wedi derbyn cefnogaeth dda, er enghraifft, y diwrnod hwnnw roedd y Cyngh Grice, Dr Quentin Macgarvie a’r Parchedig Philip Johnes wedi arwain 60 o ddisgyblion Ysgol y Model o gwmpas y dref, ac yn ddiweddar roedd y Cynghorwyr Peter Hughes Griffiths ac Alun Lenny wedi arwain nifer tebyg o ddisgyblion Ysgol Pen-boyr.  Gyda chaniatâd y Cadeirydd, cyhoeddodd y Cyngh Grice y byddai, gyda chymorth y Cyngh Catrin Howells Lloyd a’r Cyngh Non Edwards, yn ail-lansio Gwobr y Gymraeg, a PHENDERFYNWYD y byddai’r Cynghorwyr Grice, Catrin Howells Lloyd a Non Edwards yn cyfarfod i drafod Gwobr Gymraeg y Cyngor.
Roedd y Cyngh Douglas Rose wedi mynychu sawl cyfarfod o Ymddiriedolwyr Tŷ Hapus;  roedd cyllido yn fregus, ac roedd y staff a’r gwirfoddolwyr yn parhau i geisio am grantiau; roedd y Cyngh Rose wedi’i benodi’n Gadeirydd. Hefyd roedd y Cyngh Rose wedi mynychu’r gwasanaeth cofio Brwydr Prydain, ac yn siomedig nad oedd mwy o’r Aelodau yn bresennol.
Dywedodd y Cyngh Peter Hughes Griffiths bod yr ymweliad gan ddirprwyaeth Lesneven wedi bod yn llwyddiant, ac felly hefyd y cyfarfod â 55 o fyfyrwyr Prifysgol y Drindod Dewi Sant. Roedd y Cyngh Hughes Griffiths wedi mynychu cyfarfod y Cyngor Sir ar grantiau Ewropeaidd. Roedd y Cyngor Sir wedi cynnal cyfarfodydd safle i ystyried ceisiadau cynllunio yr oedd y Cyngor Tref wedi eu gwrthwynebu. Er gwybodaeth, hysbysodd y Cyngh Hughes Griffiths yr Aelodau bod sylwadau a wneir gan y Cyngor Tref yn cael eu cynnwys yn y wybodaeth a roddir i’r Cynghorwyr Sir.
Roedd y Cyngh Non Edwards wedi mynychu cyfarfodydd Dr M'z, wedi cyfarfod â’r aelodau newydd o staff, ac wedi cael ar ddeall bod y prosiect yn cynnig hyd yn oed mwy o wasanaethau i bobl ifainc.  Gwahoddir pob Aelod i noson wobrwyo Dr M'z fis Hydref. Roedd Dr M'z wedi hysbysu’r Cyngor bod dau gynrychiolydd yn fwy arferol na phedwar.  Cynigiwyd felly gan y Cyngh Douglas Rose, eiliwyd gan y Cyngh Arwel Lloyd, a PHENDERFYNWYD mai dau gynrychiolydd y Cyngor ar Dr M'z o hyn ymlaen fydd y Cynghorwyr Philip Grice a Non Edwards.
234.
EITHRIO’R CYHOEDD A’R WASG 

Cynigiwyd gan y Cyngh Philip Grice, eiliwyd gan y Cyngh Peter Hughes Griffiths, a PHENDERFYNWYD, yn unol â Deddf Cyrff Cyhoeddus (Mynediad i Gyfarfodydd) 1960 bod y cyhoedd a’r wasg yn cael eu heithrio o’r cyfarfod oherwydd natur gyfrinachol y busnes oedd i’w drafod. 

235.
CADARNHAU A LLOFNODI COFNODION Y CYFARFOD O’R PWYLLGOR RHEOLI A GYNHALIWYD AR Y 15fed o FEDI 2014
PENDERFYNWYD bod cofnodion y cyfarfod o’r Pwyllgor Rheoli a gynhaliwyd ar y 15fed o Fedi 2014 yn cael eu hail-ddosbarthu i gynnwys y pwyntiau ychwanegol a wnaed gan y Maer.  
236.
MATERION YN CODI 
(a)
Cofnod 209:  Trafodaethau’r Aelodau 

Cynigiwyd gan y Cyngh Dr Ioan Matthews, a eiliwyd gan y Cyngh Kenneth Lloyd, a PHENDERFYNWYD (o un bleidlais ar ddeg o blaid, un bleidlais yn erbyn ac un yn atal ei bleidlais) y dylai busnes y Cyngor gael ei gynnal yn siambr y Cyngor ac nid drwy’r e-bost.


(b)
Cofnod 210:  Materion sydd wedi codi ym Mharc Penllwyn o ran Gweithdrefnau 

NODODD yr Aelodau adroddiad y Cyngh Alun Lenny bod Grŵp Cyswllt Parc Penllwyn wedi cyfarfod cyn y cyfarfod o’r Cyngor ar y 24ain o Fedi 2014, ac y cyflwynir adroddiad gerbron y Pwyllgor Dibenion Cyffredinol a’r Cyngor fis Hydref.
(c)
Cofnod 211:  Adolygiad Staff a Rheolaeth 

Gyda chaniatâd y Cadeirydd, cyflwynodd y Cyngh Philip Grice y cofnod ychwanegol canlynol gerbron:


'Cyflwynodd y Cynghorwyr Defis a Grice yr Adolygiad Drafft  gerbron y Pwyllgor Rheoli gan argymell bod aelodau’r Pwyllgor Rheoli yn cymryd yr Adolygiad a’i ddarllen gyda golwg ar lunio fersiwn terfynol, i’w benderfynu mewn cyfarfod yn y dyfodol, fyddai’n mynd gerbron y Cyngor llawn maes o law. Cytunwyd ar hyn. Awgrymwyd y dylai’r Cyngh Hughes Griffiths, oedd wedi bod yn rhan o’r Adolygiad, hefyd gael ei wahodd i ymuno â’r Pwyllgor Rheoli, a chytunodd y Cadeirydd i fynd ar drywydd y posibilrwydd hwn.'

Cynigiwyd gan y Cyngh Douglas Rose, a eiliwyd gan y Cyngh Wyn Thomas, a PHENDERFYNWYD mabwysiadu’r cofnod uchod a’r camau gweithredu.
(d)
Cofnod 212:  Materion Staffio

NODODD yr Aelodau adroddiad y Cyngh Douglas Rose bod y llythyr dan sylw wedi’i anfon.
237.
CANOLFAN BOWLIO DAN DO BRO MYRDDIN 

Roedd adroddiad Clerc y Dref yn gwahodd yr Aelodau i ystyried y gost, sy’n debygol o fod yn uchel, a’r amser a gymerir i wneud yr astudiaethau dichonoldeb y gofynnodd y Cyngor amdanynt, ac atgoffwyd yr Aelodau bod staff y Cyngor, gan gynnwys yr Ymgynghorydd Ariannol, eisoes wedi cyflwyno’r goblygiadau ariannol bod y Cyngor Tref yn rheoli Canolfan Bowlio Dan Do Bro Myrddin.  Roedd adroddiad Clerc y Dref yn argymell, os yw’r Cyngor am redeg y Ganolfan Fowlio, y dylent wneud hynny am gyfnod prawf.  
Yn dilyn ymlaen o’r cyfarfod fis Gorffennaf, roedd cyfarfodydd pellach wedi’u cynnal dros wyliau’r haf rhwng Aelodau a chynrychiolwyr y Cyngor Sir, ac yn fwy diweddar (ar yr 17eg o Fedi), roedd y Cyngh Peter Hughes Griffiths wedi galw cyfarfod gyda Chyfarwyddwr Adfywio a Hamdden a Phennaeth Hamdden y Cyngor Sir, Clerc y Dref ac Ymgynghorydd Ariannol y Cyngor.  Cyn yr 17eg o Fedi roedd y staff wedi adolygu’r costau o redeg y Ganolfan Fowlio unwaith yn rhagor, ac amcangyfrifwyd y byddai’r gost o redeg y lle am y flwyddyn gyntaf yn rhyw £76,000.  Roedd y staff wedyn wedi amcangyfrif sut y gellid dod o hyd i’r costau o redeg y Ganolfan yng nghyllideb ddrafft y Cyngor Tref ar gyfer 2015/6.  Gyda chaniatâd y Cadeirydd, cyflwynodd Clerc y Dref raglen dreigl ddrafft dros dair blynedd ar gyfer Prosiectau a Gwelliannau’r Cyngor, oedd yn dangos sut ellid talu am ddiffyg ariannol y Ganolfan Fowlio o gyllideb y Cyngor Tref.  
Roedd adroddiad Clerc y Dref yn hysbysu’r Cyngor bod staff y Cyngor Sir wedi dweud yn y cyfarfod ar yr 17eg o Fedi:
· y cynigir y Ganolfan ar drefniant prydles (copi o’r brydles i ddilyn), heb drosglwyddo’r rhyddfraint,
· bod y Cyngor Sir yn cynnig cymhorthdal, dros gyfnod o dair blynedd, o £30,000 ym mlwyddyn 1, £20,00 ym mlwyddyn 2 a £15,000 ym mlwyddyn 3,
· o safbwynt y Cyngor Sir, y dyddiad trosglwyddo a ffefrir yw’r 1af o Ebrill 2015, neu cyn hynny, ac
· mai’r uchod yw cynnig terfynol y Cyngor Sir.

Hefyd roedd adroddiad Clerc y Dref yn argymell, os yw’r Aelodau am gefnogi’r egwyddor o redeg y Ganolfan, efallai y byddent yn dal i ddymuno pwyso ar y Cyngor Sir am lefel uwch o gymhorthdal (£40,000, £30,000 a £20,000), a throsglwyddo rhyddfraint yr adeiladau yn ddilyffethair.

Pwysleisiodd y Cyngh Peter Hughes Griffiths bod y Cyngor Sir yn awyddus i dderbyn ymateb y Cyngor Tref yn dilyn penderfyniad y cyfarfod hwn.  
Gan gyfeirio at y rhestr o gyflwynwyd gerbron, dywedodd Clerc y Dref y byddai’r amcangyfrif o’r costau rhedeg am y flwyddyn gyntaf o £76,000 yn llai o gymhorthdal blwyddyn 1 y Cyngor Sir o £30,000, sy’n gadael £46,000 i ddod o hyd iddo rywle arall yng nghyllideb ddrafft y Cyngor Tref ar gyfer 2015/16.

Mewn ymateb i’r Cyngh Dr Dewi Evans, atgoffodd y Cadeirydd yr Aelodau bod y Cyngor eisoes wedi derbyn cyfrifon ariannol a rhagolygon ariannol y Ganolfan, yn seiliedig ar y manylion yr oedd y Cyngor Sir wedi’u cyflwyno.

Ymunodd sawl Aelod â’r Cyngh Dr Dewi Evans oedd o’r farn y dylai’r Cyngor Tref gael cyngor proffesiynol allanol ar adeiledd a sefyllfa ariannol y Ganolfan, yr opsiynau ar gyfer y dyfodol, a chynllun busnes pum mlynedd, er gwaethaf y gost.  Hefyd cytunodd sawl Aelod â’r Cyngh Douglas Rose y dylai’r Ganolfan a’r maes parcio gael eu trosglwyddo i’r Cyngor Tref fel rhyddfraint.
Roedd y Cyngh Philip Grice yn derbyn bod staff y Cyngor Tref wedi gwneud eu gwaith yn ddidwyll gyda phob ewyllys da, ond awgrymodd bod y cyfrifon a’r amcangyfrifon a gyflwynwyd yn flaenorol a’r noson honno yn ffantasi llwyr.  Dywedodd y Cyngh Grice ei fod wedi drafftio cynllun busnes oedd yn dangos y gellid rhedeg y Ganolfan am ddim mwy na £30,000 y flwyddyn, h.y. am lawer yn llai na rhagolygon y Cyngor Tref.  Argymhellodd y Cyngh Grice bod y Cyngor yn gohirio gwneud penderfyniad ar y trosglwyddo arfaethedig, a chynnal trafodaethau pellach gyda staff y Ganolfan a chynrychiolwyr y Clwb Bowlio, a llunio cynllun busnes.  Galwodd y Cyngh Alan Speake am arolwg o adeiladau’r Ganolfan ac astudiaeth dichonolrwydd.  Atgoffodd y Cyngh Wyn Thomas y Cyngor nad oedd y cyfarfod safle a addawyd wedi’i gynnal, a hefyd galwodd am wybodaeth ynglŷn ag aelodaeth y Clwb Bowlio (h.y. faint ohonynt sy’n byw yn y dref).  Galwodd y Cyngh Anthony Jenkins, tra’n cefnogi Clerc y Dref, am i’r Cyngor Tref gael arolwg o’r adeilad, cael cyngor cyfreithiol  ac adroddiad annibynnol gan archwilydd ariannol cyn gwneud penderfyniad ar y Ganolfan.  Awgrymodd y Cadeirydd mai’r Cyngor Sir ddylai dalu am y cyfryw adroddiadau.
Atgoffodd y Cyngh Peter Hughes Griffiths yr Aelodau bod yr Aelodau a’r staff, dros gyfnod hir, wedi cyfarfod â chynrychiolwyr y Cyngor Sir a’r Clwb Bowlio, ac wedi cael yr holl wybodaeth oedd ar gael am redeg y Ganolfan.  Roedd y Cyngh Hughes Griffiths o’r farn bod digon o wybodaeth eisoes gan y Cyngor Tref i allu penderfynu ai derbyn cynnig y Cyngor Sir neu beidio.
Dywedodd y Cyngh Douglas Rose bod nifer o gwestiynau’r Cyngor wedi’u hateb, ond roedd rhai cwestiynau yn dal heb eu hateb, a phwysodd am ohirio gwneud penderfyniad a mabwysiadu amserlen. Gallai’r Cyngh Dr Ioan Matthews weld bod llawer o waith wedi’i wneud ar y cynnig, ond roedd rhai cwestiynau yn dal heb eu hateb.
Cynigiwyd gan y Cyngh Anthony Jenkins, a eiliwyd gan y Cyngh Alan Speake, a PHENDERFYNWYD bod y Cyngor:
(a)
yn gweld yn union beth yw’r gost o ofyn i Gyfrifwyr LHP i:

(i)
baratoi adroddiad ariannol ar redeg y Ganolfan Fowlio yn y gorffennol, ar hyn o bryd ac yn y dyfodol, a chynllun busnes yn nodi potensial y Ganolfan yn y dyfodol ac unrhyw risg i’r Cyngor, ac i  
(ii)
fynychu cyfarfod o’r Cyngor i gyflwyno eu hadroddiad ac ateb cwestiynau’r Aelodau, 
(b)
yn gweld yn union beth yw’r gost o ofyn i gwmni annibynnol o ymgynghorwyr (nid cwmni un-dyn, am resymau yswiriant) i baratoi adroddiad ar adeiladau’r Ganolfan Fowlio,
(c)
(gan nad oes cyllideb ar gyfer y gwaith hwn) yn clustnodi cyllideb ychwanegol i fwrw ymlaen â’r adroddiadau uchod, ac  
(d)
yn dilyn derbyn yr adroddiadau uchod, gofyn i’r Cyngor Sir am gymhorthdal uwch a pherchnogaeth rhyddfraint o’r Ganolfan Fowlio (neu brydles 99 mlynedd).
Cynigiwyd ymhellach gan y Cyngh Philip Grice, a eiliwyd gan y Cyngh Wyn Thomas, a PHENDERFYNWYD YMHELLACH bod y Cyngh Philip Grice yn trefnu cyfarfod yn y Ganolfan Fowlio rhwng Aelodau’r Cyngor Tref ac Aelodau’r Clwb Bowlio, a bod y Cyngh Grice hefyd yn gofyn i Gadeirydd y Clwb Bowlio ymlaen llaw a allai’r Cyngor gael rhyw syniad am nifer aelodaeth y Clwb.

Daeth y cyfarfod i ben am 9.32 pm.

